
 

 

DIARIO DIXITAL

Novas Tecnolóxicas de Galici
boletíns por correo electrónico
en papel nos quioscos galego

Xoves, 11 de Maio de 2006             ir a outras seccións visitar os foros edicións especiais 

 

Innovación presenta o programa dunha 
dobre festividade: o Día das Letras Galegas 
e o Día de Internet 

Primeiro foron las letras, neste 
caso as galegas, e logo viron 
as redes. Este ano, o 17 de 
maio, coinciden no noso país 
dúas conmemoracións ben 
distintas pero non totalmente 
excluíntes, polo menos ata que 
se amose o contrario: a 
festividade das nosas letras e a 
da Sociedade da 
Coñecemento. Segundo a 
Consellería de Innovación, non 
só constitúen dous eventos 
complementarios, senón que 
se refiren a conceptos que 
están destinados a camiñar 

xuntos. Así o dá a entender o departamento que dirixe Fernando 
Blanco dende a base mesma do programa de actividades. Ou sexa, 
dende o nome da web onde estas se recompilan, que é un tratado 
ideolóxico en si mesmo: Maisinternetmaisgalego.org.  

A páxina, que foi presentada por Fernando Blanco e por Elena 
Veiguela, directora xeral de Promoción Industrial e da Sociedade da 
Información, dará conta ó longo destes días de todo o que vai facer a 
Xunta para conmemorar o Día das Telecomunicacións, xornada que 
se fixo coincidir este ano _en todo o mundo_ co Día de Internet (polo 
tanto, malia que estamos a falar de dous festexos, en realidade 
cumpriría falar de tres). O obxectivo destes eventos aparece resumido 
nas imaxes que acompañan a portada da dita web, nas que podemos 
ver fotomontaxes de Castelao cun computador portátil, Rosalía de 
Castro cun reprodutor de mp3 ou Manuel Lugrís (o homenaxeado este 
ano 2006) cun teléfono móbil. Dito doutro xeito: para a Consellería de 
Innovación é importante que os galegos e galegas pensen en Internet 
cando pensen no fomento da súa cultura… e viceversa. Amais, o que 
se pretende é abrir espazos para a reflexión sobre o acceso a Internet 
“e as posibilidades que as tecnoloxías achegan de cara á 
normalización da nosa lingua”. 
Entre as actividades máis salientables que ten detalladas a 
Consellería na dita páxina web cómpre salientar as seguintes: 
· 17 conexións en galego. Trátase dun espazo de reflexión no que 
17 persoeiros das letras galegas irán achegando razóns para formar 
parte da Sociedade do Coñecemento ó longo dos outros tantos días 
que nos afastan do Día de Internet. A sección, que comezou con Pilar 

García Negro, permítenos descubrir un artigo inédito cada mañá, 
coma se fose unha nova razón ou motivo de peso para estar en liña. 
Yolanda Castaño, María Yáñez, Camilo Franco ou Manuel Bragado 
son algún dos colaboradores previstos. A temática será aberta, e non 
é de estrañar que así sexa, posto que a reflexión arredor das novas 
tecnoloxías permite tocar absolutamente tódalas cuestións que 
atinxen á cultura do país. Cómpre dicir que as propostas seguirán, en 
certa maneira, os formatos impulsados na blogosfeira, con ligazóns e 
inclusión dos comentarios de lectores e lectoras. 
· A tinta nas letras. Trátase dun concurso que pon a proba ós 
internautas por medio da busca dun tesouro pola Rede e a obtención 
dunha serie de letras para descubrir unha mensaxe oculta. O certame 
está orientado, sobre todo, á comunidade escolar, aínda que ficará 
aberto a todas aquelas persoas interesadas en participar.  
· O galego no espello. Trátase, como di a Consellería, dun concurso 
de propostas gráficas orientado a promover a reflexión sobre o que 
representa a lingua galega para os lectores e para saber que 
posibilidades de supervivencia lle albiscan. Este certame vaise 
desenvolver en Vieiros.com, xornal electrónico galego que colabora 
nesta actividade. A iniciativa, que estará aberta a tódolos cidadáns 
que desexen participar (e sen límites de idade), convidará ós 
internautas a enviar fotografías sobre a dita temática: o noso idioma 
mañá. Antes do día 17 de maio, un xurado decidirá cal é a imaxe 
gañadora tendo en conta valores como o significado, a orixinalidade 
ou o calidade do acabamento. Cómpre sinalar que esta actividade 
tamén vai ir destinada a fomentar o debate, ó vir acompañada dun 
foro no que os internautas darán a súa opinión sobre as propostas 
presentadas. 
· Día de Internet nos Telecentros Galegos. Os puntos de conexión a 
Internet de carácter público e universal _que constitúen a Rede 
Galega_ serán os escenarios dalgún dos eventos máis salientables 
cos que se quere conmemorar esta festa das letras e da información. 
Por exemplo: do 10 ó 15 de maio desenvolverase un concurso en liña 
con preguntas e respostas sobre os autores homenaxeados o Día das 
Letras Galegas. O certame irase desenvolvendo coa formación de 
equipos que buscarán obter o meirande número de respostas 
correctas. O único requisito que se pide é que o usuario estea 
identificado no portal Galicia Telecentro dende calquera destes puntos 
de conexión pública. O nome do equipo vencedor do concurso darase 
a coñecer o día 16 de maio. 
· Software libre. A Consellería de Innovación, sobre todo a través do 
departamento que dirixe Elena Veiguela, semella estar dirixindo a 
vista cara a outro xeito de entender o desenvolvemento de 
ferramentas informáticas: o que propón o movemento de software 
libre. Logo de dar a coñecer, recentemente, que formará parte da 
Rede Internacional das Administracións Públicas polo Software Libre, 
a Xunta anuncia a presentación do portal Mancomun.org (o 10 de 
maio), un proxecto desenvolvido ó acubillo das celebracións do Día de 
Internet. O seu obxectivo fundamental é este: ser o lugar de reunión 
de usuarios reais e potencias de ferramentas de código aberto. 
Ademais, será o escenario de diversas actividades e proxectos, como 
tamén quere selo a xornada que acolle a Universidade de Coruña 
(UDC) sobre as aplicacións do software libre no eido da educación 
galega, tanto na investigación como a nivel administrativo. A sesión, 
que se celebra o martes 16, está organizada pola Dirección Xeral de 
Promoción Industrial en colaboración coas tres universidades galegas. 

Grupo Código Cero Comunicación 
UNINOVA- Recinto MercaGalicia 
Polígono Industrial do Tambre - Vía La Cierva s/n 
15890 Santiago de Compostela 
Teléfono 981 51 96 00 Extensión 36 - 981 93 63 24 
Telefax 981 55 77 07 
webmaster@codigocero.com  

